
EAEko Jaurlaritzaren aurreko Ingurumen Esparru

Programaren (IEP 2002-2006) denbora tartea bukatu

dela eta berria (2007-2010) prestatzen dihardutela,

zenbait erakundek (ELA, LAB, EHNE, Eguzki,

Ekologistak Martxan eta Sagarrak-ek) hasnarketa

komuna egin dugu. Helburua gizartean eztabaida

prozesua zabaltzea eta jendearteak ingurumenarekin

dituen harremanetan aldaketa eragitea da. Hona

hemen gure ikuspuntua laburbilduta.

AIRE GARBIA

Ez dira betetzen Europar Batasunaren aginduak, urterik urte herri askotan
urratuz legeak agindutako mailak. Arazorik handiena osasuna larri kaltetzen
duten partikula txikietan datza, arnasa arazoak, gaixotasun kardiobaskularrak
eta heriotzak eragiten baitituzte.

Ez da bete IEP 2002-2006 arlo honetan. Jaurlaritzak ez ditu beharrezko
neurriak hartu, ez ditu ekintza planak prestatu, ezta herritarrak informatu eta
sentsibilitzatzeko agindutako airearen kalitatearen berri emateko panelak jarri.

IEP berriaren zirriborroak jasotzen dituen konpromisoak ez dira nahikoak
araudia betetzeko ezta herritarren osasuna bermatzeko.

Honakoak eskatzen ditugu:
- Administrazioak arazoari aurre egin eta araudia betetzeko ekintza planak
prestatu eta abiatzea honez gero.
- Mugikortasun-eskaria kudeatu, etengabeko azpiegitura eraikuntza baztertu,
auto pribatua gutxiago erabiltzea mesedetu eta lurralde antolaketa zein
hirigintza politikak eraldatzea.

URAREN KALITATEA

Nabarmentzekoa da joandako lau urteetan hornikuntza publikorako ura hartzeko
magaletan eta arro hidrografikoen sorlekuak berreskuratzeko ezer egin ez
izana. Kalitatezko ura hartzen dela bermatzeko eta ura sortzen eta arazten
duen ekosistemaren osasuna ziurtatzeko berebizikoa da horretan jardutea.

IEP berriari dagokionez, zera eskatzen dugu:

- Errekak lehengoratzeko jarduerei dagokienez, ibai-askatasunari buruzko
erreferentziaren bat sartzea . Berauek lirateke uholdeen eragina murrizteko eta
erosio prozesuak geldotzeko bermea hiri-garapenik gabeko guneetan.

- Tarteak edo ibai osoak babesteko estrategiak diseinatzea. Zaintzea
lehentasunezkoa da eta berreskuratzea baino merke eta errazagoa da. Ibaiertzak
eta arro buruak babestu behar dira eta leheneratu, baina irizpide ekologikoen
bidez eta ez hormigoi, harri-lubeta eta abarrez. Halaber, premiazkoa da ibai
eszenikoaren figura berreskuratzea.



LURZORUAREN KUTSADURA

Lurzorua babesteko politikak atzerapenak pilatzen segitzen du.
Lurzorua kutsa dezaketen jardueren inbentarioan (orain berritzen
ari dena) jasotako 8.000 lekuetatik, 2005era arte 191 baino ez
dira ikertu, eta berreskuratu 95.

IEP berriko konpromisoak mugatuak dira garbiketa eta zaintzari
dagokionez eta lurzoru publiko edo espekulaziorako
interesdunetara mugatzen da. Lurzoru Kutsatuen Plana egiteke
dago eta bestelako arazoak ahazten dira: erosioa (agindutako
Plana ahaztuz), artifizializazioa...

Helburuak eskasak badira, Jarduera lerro nagusiak asmo hutsak
baino ez dira (indarrean dagoen araudia betetzea) eta
Jaurlaritzaren beste Sail batzuk sartzea baztertzen da.

BALIABIDE NATURALAK

Administrazioak lehengaiak eta energia xahutzea sustatzen du arlo gehienetako politiketan:
industria, nekazaritza eta abeltzaintza, etxebizitza zein azpiegituretan. Energia kontsumoa
izugarri igo da, ez baita kudeatu eskaria. Eraikuntzen kalifikazio energetikoa geldirik da
eta ez dago borondaterik energia berriztagarriak era sakabanatuan bultzatzeko.

Eusko Jaurlaritzak ez du bete IEP zaharreko zenbait konpromiso, esaterako 1998ko
laguneko Lehengaien Guztizko Eskaria mantentzekoa eta dentsitate baxuko etxebizitzek
lurzorua jatea ekiditekoa. Etorkizunari begira, merkatuaren asmoek agintzen dute ingurumen
politika eta helburuen gainetik. IEPren konpromisoek ingurumen-diskurtsoa eta ekonomia-
politikaren arteko kongruentziarik eza erakusten dute.

Ekimen honek hurrengoak proposatzen ditu:
- AHT eta Supersur azpiegiturak gelditzea.
- Nekazaritza- eta abeltzaintza-lurren %25 ekoizpen ekologikoaren agiria izatea 2010erako.
- Udaletan arlo publikoan ura eta energia aurrezteko  dirulaguntzak sustatzeko bidea
sortzea.
- Ziklo konbinatuko zentral termiko berriak sortzea ekiditea moratoria baten bidez.

HONDAKINAK

Gero eta hondakin gehiago sortzen da eta prebentzioa ez dago
Administrazioaren hiztegian. Konpostajea bazter utzita,
errausketaren alde egin du eta industria arloan teknologia garbiak
ezartzeko erritmoak duen geldialdiak kezkatuta gauzka.
Horren ordez, ikerketa ezabapenera bideratzen da, hondakin
arriskutsuen errausketa barne.

Hurrengo konpromisoak eskatzen ditugu
- Hiri hondakinen eta arriskutsuen sorkuntza 2000ko mailetara
murriztea.
- Birizkiklaje maila igotzea hondakin industrialetan, %70era
arriskutsuetan eta  %75era ez arriskutsuetan.
- Hiri Hondakin Solidoen (HHS) materia organiko guztia
aprobetxatzea  konpostatuz edo biometanizatuz.
- Nekazaritza eta Abeltzaintzako Hondakinak Kudeatu eta
Murrizteko Plana.

Horrez gain, jarduera ildoek zentzu honetan berbideratzea
eskatzen dugu:
- Azpiegiturak eraikitzeko eraikuntza eta eraispen hondakinak
erabiltzea.
- Altzariak, elektratresnak, arropak etab. berreskuratu eta
saltzeko azpiegiturak sortzea diruz laguntzea.
- Zementeretan hondakin geldo eta arriskutsuak erraustea
debekatzea. Moratoria ezartzea erraustegi berriei eta
tratamendu horren aurreko prestaketetarako instalazioei.

CDEFNATURA ETA BIODIBERTSITATEA

Aurreko Programan ezarritako epeak ez dira bete. Ez da burutu Mehatxatutako
Espezieen Katalogoa eta ez dago espezie inbaditzaileak kudeatzeko Planaren
berririk. Hiriguneen hazkunderako araudia eta naturaren zaintza bide kontrajarrietatik
doaz.

IEP berrian, premiazkoa da:
- Erkidegoko ondare biologikoa aztertu behar da lehenbailehen eta lurzoru publikoetan
galdutako ondare naturala lehengoratzea.
- Fauna eta flora espezieak katalogatzea, baita kanpoko planifoliek  (Eucaliptos
spp.-k) eta inbaditzaileek (Robinia pseudoakaziek) hartzen duten lurzoru publikoa
10.000 ha.-tan murriztea.
- Lehengoratze ekologiko eta paisajistikoari ekiteko biodibertsitate aterpeen arteko
loturetarako guneak aukeratzea.

Jarduera ildo berrien artean honakoak behar dira:
- Espezie inbaditzaileak zenbat hedatu diren ebaluatu.
- Landatuta dauden Baso Publikoak baso bihurtzeko planifikatu.
- EAEko zuhaitz, zuhaixka eta bestelako landare aitzindariak hedatu eta ekoizteko
ikerketa sustatu.
- EAE transgenikorik gabeko eremu izendapena praktikan garatu.

MUGIKORTASUNA

Aurreko IEP-n ezarritako helburu gehienak ez dira bete: Bidegorrien
Plan Zuzentzailea, garraio publiko guztirako txartel bakarrari buruzko
lehiatila bakarra, LPP-ak IEPra egokitu, motorrik gabeko garraioa
sustatzeko estrategia integrala, etab.

IEP berrian, Eusko Jaurlaritzak jarduera ildo eskasak eta neurri eta
data zehatzik gabeko asmo hutsak planteatu ditu. Bidaiariak ibili,
txirrindula eta garraio publikoaren alde egitea nahi da beharrezko
bitarteko nahikorik jarri gabe.

Merkatal gune eta industriagune erraldoiak, etxebizitza sakabanatuak...
dakarzkigun egungo gizarte eredua kritikatzen dugu, mugikortasuna
sustatu eta auto pribatuaren erabilera bultzatzen baitu. Garraioaren
planteamendu integrala eskatzen dugu, auto pribatua justifikaziorik
gabe erabil ez dadin neurri zehatzak hartzea eta salgaien garraioa
ohiko trenbidera eramatea.

5LURRALDE OREKATUA

Egoera larria da: konpromisoak ez dira bete eta gehienetan
egoerak okerrera egin du, bereziki lorzoruaren kontsumoari
dagokionez oro har eta batez ere nekazal lurrena.
Onartutako Sektoreetako Lurraldekako Planek
“lurzoruaren artifizializazio” prozesu iraunkorrezina
ahalbidetzen dute. Araudiak oso ezagunak diren ondorioak
ekarri ditu: motordun mugikortasuna etengabe areagotu,
energia kontsumoa eta aztarna ekologikoa izugarri handitu
eta lurraldea era iraunkorrezinean hiritartu.

Zatikako Lurralde Planak onartu gabe diraute edo
desitxuratuta eta astiroegi ateratzen dira, praktikan
Sektoreetakoen lehentasunak baldintzatuta (errepide,
trenbide sarea-AHT, merkatalgune handietakoak...).
Horrela, lurralde desorekak leuntzea ezinbesteko bihurtzen
da. Bestalde, lurraldea zaintzeko hain garrantzitsuak
diren Nekazaritzarako Plana  eta Naturgunearena ez dira
onartu.

IEP-k porrot egin du hirigintza planeamenduan ingurumen irizpideak
sartzerakoan, Getxo, Bakio, Bastida, Artziniega, Mutriku eta hainbat lekutan
ikusi den bezala.

IEP berriari begira, konpromisoen eraginkortasuna Ingurumen Eraginaren
Ebaluazio Bateratuaren ondorioz lortuko dela pentsatzea gehiegizkoa da, orain
arte erakutsitakoa aintzat hartuz gero. Gainera, lurraldea artifizialtzen jarraitzea
sustatzen da, eguneko 0,5 ha.-ko erritmoan, urteko 182 ha.-koan alegia,
AHTak bakarrik gehiago suntsituko duela ahaztuz.

Premiazkoa da hurrengoei ekitea:
- Falta diren Sektorekako Lurralde Planak eta Lurraldearen Antolaketarako
Zuzentarauen beharrezko berrikuspenak direla bide, gutxieneko diagnostiko
bateratura eramango gaituen eztabaida sozialari, baita hirigintza gehiegikeriak
kontrolatzeko bitartekoei  ere.
- Lurralde eta hiri-iraunkortasun politika, honakoetan oinarritua: zatiketarik eza,
funtzio ugaridun guneak, etxebizitza dentsitate altua eta gizarte-ekipamendu
hurbilak zein garraio publiko eraginkorrak erraztuko dituen bilbe trinkoa, etab.

KLIMA ALDAKETA

Ez dira bete IEP 2002-2006an agindutako konpromiso
asko. CO2 adierazleen eboluzioa zeharo txarra izan da.
Kiotoko Itunean ezarritako oinarrizko 1990 urtetik 2005era
%35 igo dira emisioak. Eusko Jaurlaritzak 2001ean zioen
lau urtean 17 milio tonan egonkortuko zirela emisioak,
baina 2003an zegoeneko 18tik gora geunden.

IEP berriari dagokionez, konpromisoak zenbagarriagoak
dira, baina gutxi dira dena den. Kioto betetzea ez da
konpromiso berria eta gainera ez du zehazten eperik
ez konpromiso kuantitatiborik hobi finkatzaileei buruz.
Halaber, ez dago helburu zenbagarririk eraikuntza berriez
eta zerga-politiken gainean ez du zehazten eperik ez
kopururik.

AMAIERAKO IRUZKINAK

EAEko Administrazioa baikorregia da lorpenekiko, zeren eta adierazleek (erregai
fosilak, emisioak eta kutsadura, hiri hondakinak zein industrialak, lehengaien guztizko
beharra...) okerreko bidean goazela erakusten dute. Horrela bada, IEP berriaren
diskurtso “berde” eta emisioen etengabeko gorakada geldiarazteko konpromiso
zehatzik ezaren artean izugarrizko tarte handia dakusagu.

Gure ustez bi arrazoik azaltzen dute ingurumenaren kalterako den gainbehera hau.
Batetik ekosistemekiko begirunea beti hazkunde ekonomikoaren atzetik ibil ez dadin
Ingurumen Sailak duen benetako botererik eza. Iruzurra da ingurumen aldagaiaren
zeharlerrokotasunaz eta gainontzeko politiketan barneratzeaz hitz egitea, benetako
lehentasuna mugimendua, ekoizpena eta negozio bolumena baldin bada.

Bestalde, Jaurlaritzak garapenkeriarako joera hauek geldiarazi nahi baditu, ezinbestekoa
da egun edozeren gainetik dagoen hazkunde ekonomikoaren inertziak iraultzeko
egungo egoerarekin kritiko diren eragile sozialen parte-hartzea. Beharrezkoa da
eztabaida guneetan gure iritzia entzutetik harago joatea: partehartzeak  zera ere
esan nahi du, probetxuzko deliberazio baten ondoren eraldaketa ekologikoan eta
justizia sozialean oinarritutako erabakiak hartzeko tresnen aukera dagoela onartzea.

